
A. LEGITIMASIE OP POMFRET: NED. GEREF. KERK ANGOLANA

’n Mens moet iets van die geskiedenis van die gemeente ken om die emosie wat met die legitimasie van Mario Hongolo gepaard gegaan het, te begryp.

Die gemeente het in 1979 in die destydse Buffalo basis van die bekende 32 Bataljon in die Caprivi-strook in Noordoos Namibië ontstaan. Die lidmate was hoofsaaklik Portugeessprekende soldate en families van 32 Bataljon wat afkomstig was van Angola, Zambië en Namibië. Die eerste leraar van die gemeente was ds. Isaías de Almeida  wat in 1981/2, bygestaan word deur Hermanus (Manie) Taute ’n diensplig kapelaan. Verskeie dienspligkapelane het met die loop van tyd daar gedien.

Met die onafhanklikwording van Namibië verskuif die bataljon na Pomfret - ’n ou asbesmyn dorpie - in die Noord-Kaap.

In 1990 keur die SAW ’n tweede kapelaanspos goed aangesien daar sowat 6000 mense op Pomfret was wat bedien moes word. Dr. Hermanus (Manie) Taute word in September 1990 op Pomfret bevestig waar hy dien tot Desember 1993.

32 bataljon ontbind in 1993 en die meeste weerbare manne word stelselmatig uitgeplaas na ander Eenhede. Die wat agtergebly het, is werkloos en sukkel om die pot aan die kook te hou.

Dr. Manie Taute lei in die tyd 21 geestelike leiers op om hulle mense te bedien in die verskillende plekke waarheen hulle verhuis. Hulle ontvang diploma’s van Timothy Training International in Maart 1994. Een van hulle is ouderling Mario Hongolo.

Sedert 2002 is die pos vakant. Daar is nie ’n manier dat die gemeente ’n leraar kan bekostig nie.

Vanaf Mei 2006 neem ds. Frikkie van Niekerk van die gemeente Bainsvlei in Bloemfontein, saam met die ring van Mafikeng en sinode in Noord-Kaapland die verantwoordelikheid op hulle vir die versorging van die gemeente. Hoewel daar nie ’n voltydse leraar is nie, word Woord elke Sondag deur die ouderlinge bedien en sakramente eenkeer per kwartaal deur ds. Van Niekerk. Die gemeente funksioneer volledig en huisbesoeke, kategese, jeug- en vrouebediening word weekliks gedoen. Die kantoor funksioneer goed en die registers is op datum.

Toe ds. Gert Duursema dus, in opdrag van die Algemene Taakspan Regte, vir Mario Hongolo op Sondag 8 Augustus 2010 gelegitimeer het, was dit ’n belewenis! Die leser sal begryp dat emosies hoog geloop het en vreugdevuur hoog gebrand het. Na 8 jaar sal die gemeente een van hulle eie mense kan beroep om hulle voltyds – al sy dit sonder vergoeding! – te bedien.

Die voorsitter van die ringskommissie van die ring van Mafeking, ds. Lendus de Villiers het – nadat hy die erediens in Piet Plessis gelei het – 120 km slegte grondpad gery om die geleentheid by te woon. Weens die ring se betrokkenheid by Angolana sou ds. Lendus die geleentheid vir niks ter wêreld mis nie.

Die erediens, wat reeds om 09h00 begin het, is deur ds. Frikkie van Niekerk gelei. Hy is Portugees vloeiend magtig – hy het vantevore in Mosambiek gearbei.

Die legitimasie geleentheid was vir 12h00 geskeduleer maar ons het eers die voorreg gehad om saam met ons Portugese broers en susters die nagmaal te gebruik.

Ds. Duursema het ’n gepaste woord by die geleentheid gespreek en verwys na die lang en moeisame pad en die unieke wyse waarlangs die Here vir broer Hongolo gelei en tot Sy diens geroep het. Hy het vir proponent Hongolo verwelkom tot die geledere van gelegitimeerde bedienaars van die Goddelike Woord in die Nederduitse Gereformeerde Kerk.
Terug na inhoud



B. ONTVANGER IS BAIE BEHULPSAAM

Op versoek besoek die ontvanger jou werkplek en help gratis om opgawes in te vul.

Waarom in lang toue staan by die belastingkantoor om jou opgawes in te dien? Vra die ontvanger om na jou werkplek te kom!

Die Suid-Afrikaanse Inkomstediens (SAID) is tans besig om werkgewers in kennis te stel dat hulle SAID kan vra om gratis vir ’n dag na hulle kantoor/werkplek te kom om hulle werknemers te help om hulle belastingopgawes in te dien.

“Enige werkgewer kan die SAID kontak en vra dat ’n agent sy/haar werknemers op ’n voorafbepaalde dag met hul belastingopgawes sal kom help... ’n Agent van die SAID sal dan ’n afspraak met die werkgewer maak om personeellede hetsy met hul elektroniese opgawes (eFiling) of hulle geskrewe opgawes te help.”

Werkgewers wat SAID-agente wil bespreek om hul werknemers met opgawes te help, kan die SAID-skakelbord by 0800-007-277 skakel.

(Bron: Volksblad 6 Augustus 2010)

C. OPLEIDINGSGELEENTHEID VIR DIE OPLEIDING VAN MENTORS
Alle leraars in die Ned. Geref. Kerk in Noord-Kaapland

Wil jy graag vir iemand iets beteken? Hier is ’n geleentheid wat jou daarmee kan help.

Die taakspan mentorskap reël ’n opleidingsgeleentheid vir die opleiding van mentors. Dr. Theo Swart kom bied die geleentheid vir ons aan. 

Hy loop reeds ’n lang pad met predikanteversorging en mentorskap. Die geleentheid vind plaas van 20 - 22 September 2010 te Deo Gloria te Barkley Wes.

30 VBO punte is ter sprake. Wanneer jy in ’n een tot een mentorskap verhouding sou staan na die kursus verdien jy ’n verdere 10 punte per jaar.

Datum
20 - 22 September 2010

Tyd
Ons begin Maandag 20 September 2010 om 11:00 en maak klaar op Woensdag 22 September 2010 met middagete.

Getal wat kursus kan bywoon
Daar is plek vir net 20 leraars.

Plek
Deo Gloria te Barkley Wes

Aanbieder
Dr Theo Swart

Koste
Geen - Leraars word gevra om saam te ry – brandstof van leraars sal gesubsidieer word

Saambring
Beddegoed en Bybel. Nie eetgerei

Inskrywing
Voor Maandag 6 September 2010.

Skakel asseblief vir Fernette by 053-8329581.

(Ds. C Jonck: taakspan mentorskap)

D. RUIM SKENKINGS AAN NOORD-KAAP KINDERHUIS: ’N VERHAAL VAN DIE NED. GEREF. KERK DELPORTSHOOP...
[image: image4.bmp]Gedurende 2008 het die kerkraad indringend besin. Dit was duidelik dat 1998 beplanning sy tyd uitgeloop het. Energie was op ’n laagtepunt. Delwerye het toegemaak. Landbou was onseker. Lidmate het stelselmatig armer, ouer en minder geword. Nood in kerk en samelewing het merkbaar meer geword. Minder lidmate was bereid om in die regeer- en diensampte bevestig te word. Daar was groeiende kommer oor die finansiële vermoë van die gemeente. In die praktyk moes minder en minder gewillige lidmate meer en meer doen. Gevaarligte het oral geflikker.

Aan die einde van 2008 het die kerkraad besluit op veral twee goed. Een: Haal die regeer- en diensampte uitmekaar en skerp elkeen se fokus op. Twee: Lê klem op die roeping en bediening van elke lidmaat – man, vrou, oud, jonk, ryk, arm, ens. Voortaan sou die kerkraad bestaan uit ouderlinge en ’n paar diakens, met die oog op ’n vlot oorgang en gereformeerde belydenis en tradisie. ’n Diakonie is saamgestel uit persone (lidmate) wat reeds betrokke was by nood in gemeente en samelewing. Die ouderlinge en vrywillige lidmate sou omsien na die gemeentefondse. Die diakonie sou omsien na diakonale fondse. Na heelwat beraadslaging is besluit om dit hoewel onderskeie, in een rekening te bestuur.

’n Aantal baie positiewe dinge het gevolg. Méér lidmate het minder begin doen en persone wat nooit betrokke was nie, het begin betrokke raak. Gesinne het begin deelneem. Begin 2008 raak besigheidsmense betrokke en reël ’n jagpakket veiling. Die resultaat? Noord-Kaap Kinderhuis ontvang R100,000-00. Diakonale aksie kan befonds word. Die veiling herhaal in Maart 2009 met groter resultate. Op 26 Julie 2010 oorhandig die diakonie R150,000-00 aan ons kerke (gemeentes) se kinderhuis. Die diakonie beplan en begroot ook vir verskeie diakonale aksies in kerk en gemeenskap.

Sal ons so kan voortgaan? Ons toekoms is in Gods hande. Hy sal tree vir tree die pad wys. Hy is ons vooruit.

Delportshoop het tans ongeveer 300 belydende en 75 dooplidmate. Die leraar is vir 28 jaar in die gemeente en die gemeenskap wat tans deur ingrypende sosiodemografiese veranderinge gaan.
(Ned. Geref. Kerk Delportshoop)
Terug na inhoud



E. EEN MILJOEN BYBELS VIR EEN MILJOEN KINDERS

Christelike Lektuurfonds het hierdie reuseprojek van stapel gestuur en vra individue, organisasies, gemeentes, besighede en almal met ‘n hart vir kinders om hande te vat om aan elke kind ‘n gratis Kinderbybel te gee. Die projek is bekendgestel tydens die onlangse Kinderbybel bekendstelling van die God se kinders Verhale uit die Bybel deur aartsbiskop Desmond Tutu. Vir slegs R50 kan jy ‘n Bybel borg en ‘n kind meer oor die Bybel te leer. Die Kinderbybel is beskikbaar in Afrikaans, Engels, Sotho, Xhosa, Zulu en Tswana. Lees meer.

In God se kinders, vertel emeritus aartsbiskop Desmond Tutu meer as vyftig van sy gunstelingverhale uit die Bybel. Die besielende teks word visueel aangevul deur ’n buitengewone span van die voorste illustreerders ter wêreld. Dit verseker dat hierdie Kinderbybel wêreldwyd aanklank sal vind.

Christelike Lektuurfonds (CLF) het die droom om een miljoen Bybels aan een miljoen kinders te gee. CLF glo dit is belangrik - nie net om kinders die inhoud van die Bybel te leer nie, maar ook om hulle te help om dit van toepassing op hul lewe en omgang met ander kinders van God te maak. Ons hoop dat kinders hul geloof prakties sal uitleef en daardeur waardes sal vestig wat die leiers van môre moreel sal toerus. Hiermee bly CLF getrou aan die missie van die afgelope 53 jaar om die Boodskap van die Bybel na almal te neem met gratis en bekostigbare lektuur in hul eie taal. 

Die Projek: Vat hande met CLF en maak ’n verskil in kinders se lewens. Daar is verskeie maniere hoe jy deel kan word van hierdie droom: 

· Koop-’n-boek-borg-’n-boek-projek. Indien jy ’n Bybel vir slegs R100 koop, bekom jy nie net jou eie kopie nie, maar borg jy terselfdertyd ’n Bybel vir ’n kind in die taal van hul keuse. 

· Skenk ’n Bybel aan die skool/skole van jou keuse. Vir slegs R50 borg jy een Bybel; vir R200 borg jy Bybels vir graad een tot vier van ’n skool – en bereik daardeur potensieel 120 kinders! Jy kan ’n skool van jou keuse nomineer of jou skenking aan CLF toevertrou om by skole af te lewer. Sal dit nie wonderlik wees as elke skool in Suid-Afrika ’n kopie van die Kinderbybel in graad 1 tot 4 het nie!

· Gee jou eie bedrag.

Vir meer inligting stuur ’n e-pos aan info@clf.co.za of besoek www.clf.co.za
(Amanda Carstens: Publikasiehoof CLF)

Vriendelike groete

Mossie Mostert

Noord-Kaapland eNuus





Saam luister ons na die Woord van die Here en loop só saam op die pad dat ons ons roeping ontdek en mekaar moed en hoop gee om dit uit te leef





NED GEREF KERK in Noord-Kaapland





Die Here is my Herder

